
BANDLIKNI TA’MINLASHDA DAVLAT 
TOMONIDAN INSTITUTSIONAL MUHIT 

Dilorom Tojiboyeva

Umida Ravshanovna Anvarova

Annotatsiya: Maqolada O‘zbekiston Respublikasidagi demografik vaziyat, aholining tabaqalanishi va kambag‘allikni 
qisqartirishda asosiy omil sifatida iqtisodiyotga investitsiya kiritish orqali bandlikni ta’minlash masalalari yoritilgan. 
Shuningdek, bu jarayonda davlat tomonidan zarur institutsional muhit yaratilishining o‘rni tahlil qilingan. Investitsiya 
faoliyatining tahlili va uning ijobiy natijalari mualliflarga institutsional muhit shakllantirishning muhimligini asoslash imkonini 
berdi.

Kalit soʻzlar: investitsiya, bandlik, mehnatga layoqatlilar, aholi soni, institutsional muhit, YAIM.
Abstract: The article analyzes the demographic situation in the Republic of Uzbekistan and emphasizes that the primary 
approach to reducing poverty and population stratification is ensuring employment through investment in the economy. 
Particular attention is given to the role of the state in establishing a supportive institutional environment. The analysis of 
investment activity and its positive outcomes allowed the authors to demonstrate the significant impact of creating an 
institutional framework.

Key words: investment, employment, labor force, population size, institutional environment, GDP.
Аннотация: В статье рассматривается демографическая ситуация в Республике Узбекистан, а также основные 
направления снижения бедности и социальной стратификации населения за счёт обеспечения занятости 
путём инвестирования в экономику. Особое внимание уделено роли государства в создании необходимой 
институциональной среды. Анализ инвестиционной деятельности и её положительных результатов позволил 
авторам доказать важность формирования институциональной базы.

Ключевые слова: инвестиции, занятость, трудовые ресурсы, численность населения, институциональная среда, 
ВВП.

K I R I S H 
Tarixiy tajriba shuni ko‘rsatadiki, ijtimoiy-iqtisodiy munosabatlarni tartibga solishda bozor mexanizmi 

demokratik jamiyat oldiga qo‘yilgan maqsad va vazifalarni yetarli darajada to‘liq amalga oshira olmaydi. Ayniqsa, 
mehnat munosabatlarini tartibga solishda davlatning ijtimoiy siyosat orqali mehnat munosabatlariga aralashuvi 
obyektiv zaruriyat hisoblanadi. Tartibga solish jarayonida davlat:

a) mehnat bozoriga to‘g‘ridan-to‘g‘ri ta’sir ko‘rsatuvchi tadbirlar;
b) mehnat bozoriga bilvosita ta’sir etuvchi tadbirlar orqali faoliyat yuritadi.
Eng muhimi, davlat institutsional muhit – rasmiy institutlar va zarur infratuzilmani shakllantirish orqali 

mehnat bozoriga ta’sir ko‘rsatadi.
Mehnat bozorini tartibga solishda davlat aralashuvining obyektiv zarurligi, uni demografik siyosat, ijtimoiy 

xizmatlar bozori, ayniqsa sog‘liqni saqlash va ta’lim xizmatlari bilan chambarchas bog‘liq ekanligida ham 
ko‘rinadi.

Bozor iqtisodiyoti sharoitida mehnatga layoqatli aholining bandlik darajasini oshirish muammosini hal 
etishda davlatning roli beqiyosdir. Chunki Respublikamiz aholi sonining jadal o‘sishi bo‘yicha jahon mamlakatlari 
orasida yuqori o‘rinlarni egallagan davlatlar qatoriga kiradi.

Mavjud muammolarni hal etish va oldimizga qo‘yilgan maqsadlarga erishish uchun keng ko‘lamli vazifalar 
belgilangan. 2025-yil bandlikni ta’minlash va kambag‘allikni kamaytirishda eng muhim va hal qiluvchi yil bo‘lishi 
rejalashtirilgan. Jumladan, ushbu yilda 2 million 200 ming aholining bandligini ta’minlash, 1,2 million kishini 

kambag‘allikdan chiqarish, 42 milliard AQSH dollari miqdorida xorijiy investitsiyalarni jalb etish va eksport 
hajmini 30 milliard dollardan oshirish mo‘ljallangan.

2025-yil 3-fevral kuni bo‘lib o‘tgan yig‘ilishda O‘zbekiston Respublikasi Prezidenti Sh.M. Mirziyoyev 
tomonidan bildirilishicha, yanvar oyida 277 ming fuqaro ishli bo‘lgan, shundan 91 ming nafari doimiy ishga 
joylashtirilgan, 153 ming kishi esa tadbirkorlik faoliyatiga jalb etilgan. Shuningdek, ushbu yilda qariyb 14 milliard 
dollarlik 8 mingta loyiha amalga oshirilishi va natijada 272 mingta doimiy ish o‘rni yaratilishi rejalashtirilgan. 1

M A V Z U G A  O I D  A D A B I Y O T L A R  S H A R H I
Bandlik va ishsizlik masalalariga bag‘ishlangan tadqiqotlar, ilmiy va ilmiy-amaliy maqolalar serob hamda 

rang-barang bo‘lib, ularning barchasini to‘liq tahlil qilish imkoniyati mavjud emas. Shu sababli ayrim asosiy 
manbalarni ko‘rib chiqamiz.

Pshenichnikova S.N. va Pshenichnikov R.S. o‘z maqolalarida rivojlangan mamlakatlarda bandlik va 
investitsiyalarning iqtisodiy o‘sishga ta’sirini o‘rgangan. Ular ish kuchining takror ishlab chiqarilishi, investitsion-
innovatsion va jamg‘arma jarayonlari, iqtisodiy o‘sish dinamikasining o‘ziga xos xususiyatlarini aniqlagan. 
Qiyosiy tahlil asosida mazkur mamlakatlarni tasniflash taklif qilingan.2   

E.B. Nedokhlebova va O.I. Shurakovaning ilmiy maqolasida Uzoq Sharq federal okrugidagi investitsion 
faoliyat tahlil qilingan. Xabarovsk o‘lkasi misolida investitsion faoliyatning bandlik jarayoniga ta’siri ko‘rib 
chiqilgan.3  

E.V. Mugaeva o‘z tadqiqotida ijtimoiy-iqtisodiy o‘sishning barqarorligi va sifat darajasi xodimning ijtimoiy 
rivojlanish jarayoniga qanchalik tortilganiga hamda hozirgi yosh avlodning barkamollik darajasiga bog‘liqligini 
ko‘rsatgan. Aholining bandligi esa uning raqobatbardoshligi bilan bog‘liq holda tahlil qilingan.4 

M.M. Mirzakarimova va Sh. Jumakulovlarning 2021-yilda “Navro‘z” nashriyotida chop etilgan ilmiy-amaliy 
monografiyasida innovatsion iqtisodiyot sharoitida aholining bandligi tarkibidagi rivojlanish tendensiyalari va 
ustuvor yo‘nalishlar tahlil qilingan. Xususan, davlat siyosatini amalga oshirishda yangicha yondashuvlarni joriy 
etish, davlat va xususiy sektor hamkorligi asosida mehnat bozori infratuzilmasini rivojlantirish, ayniqsa yoshlar 
bandligini oshirish, norasmiy bandlikni kamaytirish bo‘yicha takliflar ilgari surilgan.5

D. Tojiboyeva tadqiqotida agrar sektorda bandlik va investitsion faoliyatning o‘ziga xos jihatlari tahlil qilingan 
va ularni hisobga olgan holda investitsion muhitni shakllantirish bo‘yicha takliflar berilgan.6

     A.X. Shoevning 2016-yilgi maqolasida ish o‘rinlarini yaratishda davlat tomonidan kichik biznes va xususiy 
tadbirkorlikni rivojlantirishga e’tibor qaratilishi muhim rol o‘ynashi ko‘rsatib o‘tilgan7 D. Nasimov maqolasida 
O‘zbekiston Respublikasi sharoitida raqamli iqtisodiyot rivojida zamonaviy bandlik shakllaridan foydalanish 
imkoniyatlari tahlil qilingan va tegishli tavsiyalar ishlab chiqilgan.8 A.S. Asraqqulov esa norasmiy bandlikka 
konseptual yondashuvlar asosida uning o‘ziga xos xususiyatlarini ko‘rsatgan va uni tartibga solish zarurligini 
asoslab bergan.9 Shuni alohida ta’kidlash lozimki, O‘zbekistonda bandlik va investitsiyalar o‘zaro bog‘liqligi 
asosida iqtisodiy o‘sishga institutsional yondashuv bilan ishlangan izchil tadqiqotlar deyarli mavjud emas. Shu 
bois, ushbu maqola orqali bu bo‘shliqni to‘ldirishga urinish qilingan.

T A D Q I Q O T  M E T O D O L O G I YA S I
Ushbu tadqiqotda asosiy empirik ma’lumotlar O‘zbekiston Respublikasining rasmiy statistik hisobotlari, 

1	 ЎР Президенти Ш. М. Мирзиёевнинг 2025 йил 3-февралдаги Аҳоли бандлигини таъминлаш ва инвестициялар жалб қилиш 
бўйича амалга оширилаётган ишларюзасидан ўтказилган йиғилишдаги нутқидан./ https://president.uz/oz/lists/view/7849; 
https://kun.uz/ru/news/2025/02/03/v-2025-godu-planiruyetsya-obespechit-zanyatost-52-milliona-chelovek

2	 Пшеничникова С.Н., Пшеничников Р.С., Влияние занятости и инвестиций на экономический рост в странах «большой 
восьмерки/ https://cyberleninka.ru/article/n/vliyanie-zanyatosti-i-investitsiy-na-ekonomicheskiy-rost-v-stranah-bolshoy-vosmerki

3	 Недохлебова Е.Б., Шуракова О.И. Влияние инвестиционных процессов в регионе на занятость населения / Вестник 
Хабаровского государственного университета экономики и права. 2019. № 2 (100). -с. 27-34. https://cyberleninka.ru/article/n/
vliyanie-investitsionnyh-protsessov-v-regione-na-zanyatost-naseleniya

4	 Мугаева Е.В. Особенности функционирования рынка труда и занятости населения / DOI:10.24412/2411-0450-2022-6-2-80-83 
Journal of Economy and Business, vol 6-2 (88), 2022.- с. 80-83

5	 Мирзакаримова М.М., Жумақулов Ш. Инновацион иқтисодиёт шароитида аҳоли иш билан бандлиги таркибининг ривожланиш 
тенденциялари ва устувор йўналишлари. //Монография. –Т.: “Наврўз” нашриёти, 2021. -232 б.

6	 Таджибаева Д. Особенности аграрного сектора и роль институтов в инвестиционной деятельности. /Региональные проблемқ 
преобразования экономики. 2020 № 4. -С. 18-26.

7	 Шоев, А. Х. Особенности государственного регулирование рынка труда в Узбекистане / А. Х. Шоев. – Текст : непосредственный 
// Молодой ученый. – 2016. – № 9 (113). – С. 760-762. – URL: https://moluch.ru/archive/113/28751/ (дата обращения: 10.03.2025).

8	 Насимов Д. Рақамли иқтисодиётни ривожлантириш шароитидаиш билан бандликнинг замонавий шакллари/ Иқтисодиёт ва 
инновацион технологиялар” илмий электрон журнали. № 1, январь-февраль, 2017 йил

9	 Асрақулов А. С. Норасмий бандликка концептуал ёндашувлар ва унга таъсир этувчи омиллар таҳлили / “Iqtisodiyot va 
innovatsion texnologiyalar” ilmiy elektron jurnali. № 6, noyabr-dekabr, 2019 yil

xususan, aholi soni va mehnat resurslariga oid 2010–2023-yillar uchun Davlat statistika qo‘mitasi ma’lumotlaridan 
olindi. Ma’lumotlar dinamik qiyosiy tahlil, foizli o‘sish ko‘rsatkichlari hamda nisbiy ulushlar asosida statistik 
usulda tahlil qilindi.

T A H L I L  V A  N A T I J A L A R
Bandlik bilan investitsiya o‘rtasidagi bevosita bog‘liqlik va ularning o‘zaro ta’sirini o‘rganishda tamal toshini 

buyuk iqtisodchi J.M. Keynes qo‘ygan. Uning mashhur asari – *“Bandlik, foiz va pulning umumiy nazariyasi”*da 
bozor iqtisodiyoti vaqtinchalik zarbalar (shoklar)dan so‘ng tabiiy ravishda resurslarning to‘liq bandlik holatiga 
qaytadi, degan neoklassik nazariyaning postulatlari (ya’ni isbotsiz qabul qilingan farazlari) rad etiladi.

Ma’lumki, keynschilik va marksistik nazariyalarda investitsiya bandlik va ishsizlikni belgilovchi asosiy 
omillardan biri sifatida qaraladi. Farqi shundaki, Keynes uchun ishsizlikning sababi – yetarli darajada investitsiya 
qilinmasligi, Marksimcha esa bu holat kapitalning organik tuzilmasi (ya’ni doimiy kapitalning o‘zgaruvchan 
kapitalga [C:V] nisbati) va texnik taraqqiyot bilan bog‘liq. Ushbu nisbat hozirgi kunda ish o‘rni qiymatini 
belgilovchi asosiy ko‘rsatkichlardan biridir.

J.M. Keynes ta’kidlaganidek, iqtisodiy tizimlarda histerezis (yunonchadan – orqada qolish, kechikish) 
ehtimoli mavjud. Bu esa samarali institutsional aralashuv va faol davlat siyosatisiz salbiy holat uzoq vaqt 
saqlanib qolishi mumkinligini anglatadi.10 

        Bozor iqtisodiyoti sharoitida aholining tabiiy o‘sish jarayoni ikki tomonlama xarakterga ega:
bir tomondan, iqtisodiy o‘sishni ta’minlovchi kengaytirilgan takror ishlab chiqarish uchun qo‘shimcha ishchi 

kuchiga bo‘lgan ehtiyojni qondiradi;
ikkinchi tomondan esa, ishsiz aholi kontingentining shakllanishiga olib keladi.
Rеспубликамиз aholisi soni bo‘yicha jahon miqyosida 41-o‘rinni egallab, mehnat resurslari va mehnatga 

layoqatlilar sonining ortib borishi natijasida ularni ish bilan ta’minlash va kambag‘allikni qisqartirish masalasi 
dolzarb ahamiyat kasb etmoqda (1-jadval).

1-jadval. O‘zbekistonda 2010–2023-yillarda aholi va mehnat resurslari o‘zgarishi dinamikasi.

Yillar
Doimiy aholi 
soni (ming 

kishi)

Avvalgi yilga 
nisbatan 

aholi o‘sishi 
(%)

Mehnatga 
layoqatli aholi 

soni (ming kishi)

Mehnatga 
layoqatlilar 

o‘sish 
sur’ati (%)

Mehnatga 
layoqatlilar / 

doimiy aholi (%)

Bandlar / 
mehnatga 

layoqatlilar 
(%)

2010 28001,4 100,0 16533,9 100,0  59,0 70.3

2011 29123,4 104,0 17169,6 103,8  58,9 69,4

2012 29555,4 101,5 17451,5 101,6 59,0 70,0

2013 29993,5 101,5 17698,7 101,4 59,0 70,7

2014 30492,8 101,6 17937,8 101,3 58,8 71,4

2015 31022,5 101,7 18167,7 101,3 58,5 71,8

2016 31575,3 101,8 18371,7 101,1 58,2 72,4

2017 32120,5 101,7 18549,0 100,9 57,7 72,9

2018 32656,7 101,6 18712,1 100,9 61,1 70,9

2019 33255,5 101,8 18857,6 100,8 56,7 71,8

2020 33905,2 101,9 19075,7 101,1 56,2 69,4

2021 34 558,9 101,9 19237,6 100,9 55,7 70,4

2022 35 271,3 102,0 19393,0 100,8 55,0 70,7

2023 36 024,9 102,1 19585,4 101,0 54,4 71,5
2023/ 
2010 128.6 % 118,5%

Jadval ma’lumotlariga ko‘ra, 2010–2023-yillar davomida aholining o‘sish sur’ati deyarli barqaror bo‘lib, 
bu davrda 128,6 % ga oshgan (2011-yil bundan mustasno). Mеhnat resurslari soni 2010-yilda 16726,0 ming 
kishini tashkil etgan bo‘lsa, bu umumiy aholining 59,7 % ini, mehnatga layoqatlilar esa 59,0 % ini tashkil etgan. 

10	  Кейнс Дж. М. (2007). Общая теория занятости, процента и денег.   Избранное. Пер. с англ. – М.: Эксмо. – 960 с. [The General 
Theory of   Employment, Interest, and Money. Per. English – M.: Exmo. – 960 p. (In Russian)]

2023-yilga kelib, ushbu ko‘rsatkichlar mos ravishda 54,8 % va 54,4 % ga kamaygan. Bu yoshlar ulushining ortib 
borayotganidan dalolat beradi.

Mehnatga layoqatlilar sonining o‘sish sur’ati 100–101,6 % atrofida tebrangan va davr mobaynida 118,5 
% ga oshgan. Ularning umumiy aholiga nisbati barqaror ravishda pasayib borgan. Bu esa demografik o‘sish 
fonida yoshlar ulushining ortib borayotganini ko‘rsatadi.

Bandlarning mehnatga layoqatlilarga nisbati 69,4–71,8 % oralig‘ida tebrangan, faqat 2016–2017-yillarda 
72 % dan oshgan. Ularning son jihatidan ortib borayotgani foizlardagi o‘zgarishdan ham ayon. Bu esa bandlikni 
ta’minlash orqali taraqqiyot strategiyasini yanada chuqurlashtirish zarurligini bildiradi.

Aholining tabaqalanishi va kambag‘allikni keskin kamaytirishning eng samarali yo‘li – bu yangi ish o‘rinlari 
yaratishdir. Jahon tajribasi shuni ko‘rsatadiki, bu uchun iqtisodiyotga investitsiya kiritish muhim. Investitsiyalar 
nafaqat ish o‘rinlarini yaratadi, balki takror ishlab chiqarishda iqtisodiyot tuzilmasini yangilaydi, innovatsion 
g‘oyalarni tajriba-sinovdan o‘tkazish va amaliyotga joriy etish orqali barqaror iqtisodiy rivojlanishni ta’minlaydi.

Ish o‘rinlari yaratish uchun ishlab chiqarish vositalari – ya’ni yer (N), kapital (K) va ularni ishlatadigan 
malakali kadrlar (L) tayyorlashga investitsiya zarur. Jumladan, xorijiy investitsiyalar aholining o‘sish sur’ati 
yuqori bo‘lgan O‘zbekiston uchun alohida ahamiyatga ega.

Hozirda aholi jon boshiga yaratilayotgan milliy daromad jahon o‘rtachasidan past bo‘lib, optimal variant 
sifatida to‘g‘ridan-to‘g‘ri xorijiy investitsiyalarni jalb qilishga urg‘u berilmoqda. Buning uchun davlat tomonidan 
zarur institutsional muhit yaratilmoqda. “Investitsiyalar xo‘jalik yurituvchi subyektlar va butun mamlakat 
miqyosida iqtisodiy o‘sish va taraqqiyotning asosiy manbai hisoblanadi. Iqtisodiyotni istiqbolda yuksaltirish 
uchun investitsion jarayonni amalga oshirishda rasmiy va norasmiy institutlar – institutsional muhit asosiy rol 
o‘ynaydi11.

2-jadval. O‘zbekiston iqtisodiyotiga investitsiyalarni jalb etishga qaratilgan rasmiy institutlar.

№ Me’yoriy-huquqiy hujjat nomi Hujjat raqami Kuchga kirgan 
sana

1 O‘zbekiston Respublikasi Konstitutsiyasi – Amaldagi

2 “Investitsiyalar va investitsiya faoliyati to‘g‘risida”gi Qonun12 O‘RQ-598-son 2019-12-25

3 “To‘g‘ridan-to‘g‘ri xorijiy investitsiyalarni rag‘batlantirishga oid qo‘shimcha 
chora-tadbirlar to‘g‘risida” Prezident farmoni PF-3594-son 2005-04-11

4 “To‘g‘ridan-to‘g‘ri xorijiy investitsiyalarni jalb qilishni rag‘batlantirish bo‘yicha 
qo‘shimcha chora-tadbirlar to‘g‘risida” Prezident farmoni PF-4434-son 2012-04-10

5
“Tadbirkorlik maqsadlarida foydalanish uchun davlat mulki obyektlarini 
sotishni jadallashtirish va tartib-taomillarni soddalashtirish to‘g‘risida” 
Prezident farmoni

PF-4933-son 2017-01-17

6 “Investitsiya muhitini tubdan yaxshilash chora-tadbirlari to‘g‘risida” Prezident 
farmoni PF-5495-son 2018-08-01

7 “Investitsiya va tashqi savdo sohasida boshqaruv tizimini takomillashtirish 
chora-tadbirlari to‘g‘risida” Prezident farmoni13 PF-5643-son 2019-01-28

8 “Respublika iqtisodiyotiga to‘g‘ridan-to‘g‘ri xorijiy investitsiyalarni jalb qilish 
mexanizmlarini takomillashtirish to‘g‘risida” Prezident qarori14 PQ-4300-son 2019-04-29

9 “O‘zbekiston Respublikasining 2023–2025-yillarga mo‘ljallangan Investitsiya 
dasturini amalga oshirish to‘g‘risida” Prezident qarori15

Institutsional muhitning markazida rasmiy institutlarning faoliyati va ular tomonidan belgilanadigan huquqiy 
imkoniyatlar turadi. Ular iqtisodiyotga investitsiyalarni jalb etish va yangi ish o‘rinlari yaratishda muhim rol 
o‘ynaydi. 2-jadval ma’lumotlari asosida keyingi yillarda investitsiyalar va investitsion faoliyatga qaratilayotgan 
e’tiborning sezilarli darajada oshgani yaqqol ko‘rinadi.

Eng muhimi, Respublikamizda hunarmandchilik, tadbirkorlikni qo‘llab-quvvatlash, biznes muhiti 
yaxshilanishi, aholi qatlamlarini tadbirkorlik faoliyatiga keng jalb etish bo‘yicha imtiyozlar, tartibotlar, qoidalar va 
imkoniyatlarni nazarda tutuvchi qator me’yoriy-huquqiy hujjatlar qabul qilindi.

11	 Тожибоева Д. Хорижий инвестицияларни ўзбекистон иқтисодиётига жалб этиш имкониятларининг тенденцияси: 
институционал ёндашув / Иқтисодиёт:  таҳлиллар ва прогнозлар.2022, №3. -Б. 122-131

12	 https://lex.uz/mact/4664142 
13	 https://lex.uz/docs/4182345
14	 https://lex.uz/docs/4312750
15	 https://lex.uz/docs/5801123

Shuningdek, iqtisodiyotga davlat byudjeti, Tiklanish va taraqqiyot jamg‘armasi, Ichimlik suvi ta’minoti va 
oqova suv tizimini takomillashtirish jamg‘armasi hamda boshqa manbalar orqali investitsiya yo‘naltirilmoqda. 
Bu esa ish o‘rinlari yaratishga bevosita ta’sir ko‘rsatmoqda.

Natijada iqtisodiyotda o‘zlashtirilgan investitsiyalar hajmi va yaratilgan ish o‘rinlari quyidagicha o‘zgarishlarni 
namoyon etdi.

3-jadval. O‘zbekistonda asosiy kapitalga o‘zlashtirilgan investitsiyalar va ish o‘rinlarining o‘sish tendensiyasi16.

Yil YAIM hajmi 
(mlrd so‘m)

Investitsiyalar 
(mlrd so‘m)

Kapital / 
YAIM (%)

Bandlik 
(ming kishi)

O‘sish 
(%)

Yaratilgan 
ish o‘rinlari 

(kishi)

Ishsizlar 
(ming 
kishi)

2010 78 936,6 16 463,7 20,8 11 628,4 100,0 306 414 658,2
2011 84 856,2 16 801,5 19,8 11 919,1 102,5 290 700 622,4
2012 90 249,2 18 410,8 20,4 12 223,8 102,5 595 400 626,3
2013 98 336,2 20 749,0 21,1 12 523,3 102,4 299 500 639,7
2014 105 416,4 22 770,0 21,6 12 818,4 102,3 295 100 687,0
2015 113 217,2 24 907,8 22,0 13 058,3 101,8 239 900 709,4
2016 120 123,4 25 946,6 21,6 13 298,4 101,8 240 100 724,0
2017 125 529,0 31 005,6 24,7 13 520,3 101,7 221 900 837,0
2018 131 931,0 40 239,0 30,5 13 273,1 98,2 247 200 1 368,6
2019 139 319,1 55 727,6 40,0 13 541,1 102,0 265 000 1 335,3
2020 141 548,2 53 080,6 37,5 13 236,4 97,7 –301 700 1 561,0
2021 152 932,2 54 902,7 35,9 13 538,9 102,2 302 500 1 441,8
2022 62 108,1 48 146,1 29,7 13 706,2 101,2 167 300 1 332,7
2023 172 321,0 57 555,2 33,4 14 014,2 102,2 308 000 1 024,1

2023/2010 218,3 % 349,6 % – 120,5 % – – 155,6 %

3-jadval ma’lumotlariga ko‘ra, 2010–2023-yillar mobaynida yaratilgan YAIM hajmi 218,3 % ni tashkil etgan 
yoki 14 yil davomida deyarli 2,2 baravar oshgan. Asosiy kapitalga o‘zlashtirilgan investitsiyalar esa barqaror 
ravishda yil sayin ortib, shu davr ichida 349,6 % ga yoki 3,5 baravar ko‘paygan.

2010-yilda investitsiyalarning YAIMga nisbati 19,8–22,0 % atrofida bo‘lgan bo‘lsa, 2018–2023-yillar 
davomida bu ko‘rsatkich 29,7–40,0 % gacha yetgan. Iqtisodiyotda bandlik 120,5 % ga oshgan bo‘lib, bu 
mehnatga layoqatlilar o‘sish sur’atidan yuqori bo‘lgan. Shu bilan birga, ishsizlar soni ham ortgan: 2010-yilda 
ularning mehnatga layoqatlilarga nisbati 4 % bo‘lgan bo‘lsa, 2023-yilga kelib bu ko‘rsatkich 5,3 % ga yetgan.

Bu yillarda faqat 2020-yilda (COVID-19 pandemiyasi sababli) ish o‘rinlari 301,7 ming taga qisqargan. 
Qolgan yillarda esa har yili 167,3 mingdan 595,7 minggacha yangi ish o‘rinlari yaratilgan.

X U L O S A  V A  T A K L I F L A R 
Bandlik va investitsiya o‘rtasidagi bevosita bog‘liqlik hamda ularning o‘zaro ta’siri, investitsiyaning 

multiplikatsion effekti ilk bor J.M. Keynes tomonidan asoslab berilgan. U aynan davlat tomonidan investitsion 
muhit yaratish orqali mamlakatni iqtisodiy tushkunlikdan, aholining esa kambag‘allikdan chiqarish mumkinligini 
nazariy jihatdan ko‘rsatgan.

O‘zbekistonda qulay investitsion institutsional muhitning yaratilishi iqtisodiyotga investitsiyalar oqimini 
ko‘paytirishga zamin yaratdi. Endilikda muhim vazifa – qabul qilingan me’yoriy-huquqiy hujjatlarga qat’iy rioya 
qilish va ularning to‘liq amalga oshirilishini ta’minlashdan iborat.

Eng muhim masalalardan biri – zamonaviy innovatsion o‘zgarishlar sharoitida raqobatbardoshlikni 
ta’minlash uchun zarur loyihalarni ishlab chiqish, ularni tanlash va bosqichma-bosqich amalga oshirishdir. 
Bunda investitsion institutsional muhitni rivojlantirish, holat o‘zgarishlarini inobatga olgan holda oldinga intilish, 
shuningdek, raqobatbardosh kadrlar tayyorlashga investitsiya yo‘naltirish zarur. Bu jarayonda ham rasmiy, ham 
norasmiy institutlarning, xususan, axloqiy qadriyatlarning ahamiyati katta.

Investitsiya loyihalarini tanlashda ularning tarkibiy o‘zgarishlarni amalga oshirishdagi salohiyatini inobatga 
olish lozim. Investitsiyalarni hozirgi dolzarb muammolar, jumladan atrof-muhitni muhofaza qilish, ayniqsa 
chiqindilar bilan bog‘liq sohalarga yo‘naltirish maqsadga muvofiqdir. Bu borada O‘zbekiston Respublikasining 

16	 https://stat.uz/ru/ofitsialnaya-statistika/investments 

2023–2025-yillarga mo‘ljallangan Investitsiya dasturini to‘liq amalga oshirish, nafaqat rasmiy, balki norasmiy 
me’yorlar – ajdodlardan meros bo‘lgan axloqiy qadriyatlar va ma’naviy tarbiyani ham e’tiborga olish muhim 
vazifadir.

